[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Nafarroako BPG %0,1 igo zen joan den urteko azken hiruhilekoan eta, beraz, erkidegoak bizkar eman dio dagoeneko atzeraldiari 

Estatuan ekonomiak %0,1 egin zuen behera eta zazpi hiruhileko daramatza jaisten
2010eko otsailak 11, osteguna.  Joan den urteko laugarren hiruhilekoan, Nafarroako barne produktu gordinak %0,1 egin zuen gora, Nafarroako Estatistika Institutuak gaur goizean jakinarazi duenaren arabera. Beraz, 2009ko hirugarren hiruhilekoko hazkunde positiboa (+%0,5) egonkortu egin da eta Nafarroa atera da atzeralditik. Nafarroako datuak estatukoen oso desberdinak dira. Izan ere, Estatistika Institutu Nazionalak gaur argitaratutako datuen arabera, estatuko BPGak %0,1 egin zuen behera 2009ko azken hiruhilekoan eta zazpi hilabete daramatza jaisten.
Hori esan du gaur goizean, prentsaurrekoan, bigarren presidenteorde eta Ekonomia eta Ogasun kontseilari Alvaro Miranda Simavillak. Eman dituen datuen arabera, BPGaren urte arteko aldeak onera egin du Nafarroan, -%1,9raino; alde hori -%2,9koa zen hirugarren hiruhilekoan, eta -%3,2koa bigarrenean. Espainian, urte arteko tasari dagokionez, BPG Nafarroan baino %1,2 gehiago jaitsi da (-%3,1).
Nafarroa izan zen atzeraldiari bizkar eman zion lehen autonomia erkidegoa, eta 2009ko hirugarren hiruhilekoan gertatu zen hori (hiru hiruhileko hazkunde negatiboarekin eman ondoren); aldi horretan BPGak %0,5 egin zuen gora. Bultzada horren ondoren, ekonomiak onera egiten jarraitzen du, adierazle nagusienen arabera: industri ekoizpenaren indizea, zerbitzu sektoreko jardueraren indizea, txikizkako merkataritza eta herri lanen eskaintza ofizialak, besteak beste.
Nafarroako Gobernuaren aurreikuspenen arabera, 2010. urte osoan ekonomiak hazkunde positiboa izango du.
Estatuko batezbestekoaren gainetik, puntu bat
Nafarroako BPGak, 2009an izan duen bilakaeraren ondoren, estatuko batezbestekoari puntu bateko abantaila atera dio; azken hamarkadan sekula ez zen hainbesteko aldea egon. 2008an aldea 0,7 puntukoa zen eta iaz 1,1 puntura heldu zen. 

Miranda kontseilariak esan du hori lortu dutela, batetik, krisiari aurre egiteko neurriak hartu dituztelako; eta bestetik, neurri horiek adostu dituztelako PSN alderdiarekin eta agente ekonomiko eta sozialekin (agente horiek dira, hain zuzen, jarduera ekonomikoa dinamizatzen dutenak). Horren harian, Mirandak adierazi du 2010ean 20 milioi euroko aurrekontua dutela krisiaren kontrako neurriak aplikatzeko.
Krisi garaian, beraz, Nafarroako ekonomia estatukoa baino hobea izan da, eta hori lan merkatuan ere islatu da. Biztanleria Aktiboaren Inkestaren arabera, 2007tik 2009ra langabezia tasa desberdin bilakatu da Nafarroan eta estatuan. 2007ko azken hiruhilekoan, adibidez, estatuko langabezia tasa Nafarroakoa baino %4,33 handiagoa zen, eta 2009. urtearen amaieran %8,30 handiagoa.
Enpleguari eusteko eta lanpostu berriak sortzeko neurri gehiago
Aurten, Nafarroako Gobernuaren helburu nagusiak izango dira enpleguari eustea eta lanpostu berriak sortzea, Miranda kontseilariak esan duen moduan. Horretarako, Foru Gobernuak jarduera ekonomikoaren eta enpleguaren gaineko 22 proposamen prestatu ditu, Krisiaren Kontrako Batzordearekin negoziatzeko, otsailaren 17an egingo duten bileran. Batzordea hori osatzen dute Foru Gobernuak eta enpresaburuen (NEK), sindikatuen (UGT eta CCOO) eta PSN alderdiaren ordezkariek.
Politika eta Sustapen Ekonomikoko zuzendari nagusiak, Cernin Martinez Yoldik, esan duenaren arabera, 2008an eta 2009an krisiari aurre egiteko abian jarri zituzten 43 neurrietatik 35 indarrean egongo dira 2010ean ere.  Neurri horiek dira, besteak beste: inbertsio publikoa sustatzekoak (Nafarroa 2012 Plana); etxebizitza merkatua bizkortzekoak finantzaketa neurriak eta bermeak (2008an jarri zituzten abian eta 2010ean eutsi egingo diete); eta enpresak bizkortzeko eta inbertitzeko zerga neurriak. Neurri horiei zerga arloko beste 14 gehitu zizkieten gero, 2009. urtearen amaieran, enplegua sortze aldera. 

Departamentuak proposatu du, ekonomiaren bizkortzea bultzatu ondoren, lan merkatu osoa aintzat hartzea eta oinarrizko hiru segmentutan lan egitea. Batetik, kualifikazio handiko enpleguan, hori izango baita erkidegoak gerora begira lehiatzeko izango duen abantaila. Horretarako, Gobernuak enpresa berriak sortzea sustatuko du eta, horrela, lanpostu gehiago sortuko dira. Bestetik, Ekonomia eta Ogasun Departamentua sektore tradizionaletan arituko da. Izan ere, sektore horiek dira oinarrizko enplegu iturriak eta lan merkatuan ekarpen handienak egiten dituztenak. Arlo horretan, estrategia izango da sektore horiek suspertzea, berrituz eta berregituratuz, enpleguari eusteko edo lanpostu berriak sortzeko gai izan daitezen. 
Azkenik, prestakuntza gutxiko langileen enplegua ere sustatuko dute (langile horiei egin die kalte gehien krisiak): batetik, prestakuntza bultzatuko dute; eta bestetik, lan merkatuan sartzeko neurriak hartuko dituzte.
Hona hemen Nafarroako Gobernuaren 22 proposamenak:
1. NAFARROAKO RENOVE AUTO PLANA.
2. TOKI ERAKUNDEEN TEKNOLOGIA ETA ENERGIA ERAGINKORTASUN PLAN GEHIGARRIA (*).
3. NAFARROAK DOAN HARTZEN ZAITU. 2010eko KANPAINA (*).
4. NAFARROAKO JATORRI DEITURA DUTEN PRODUKTUEN KONTSUMOA SUSTATZEA, TURISMOAREN BITARTEZ.
5. KONTRATAZIOA ETA LANPOSTUEN SORRERA SUSTATZEA. 2010

6. ENPRESETAN LANBIDE HEZIKETAKO ZENTROAK ABIAN JARTZEKO LAGUNTZA.
7. DENDARI GAZTEAK. Dendak irekitzeko edo dauzkatenei eusteko pizgarriak.
8. DENDARI GAZTEAK. Lokalak errentan hartzeko aldi baterako laguntzak.
9. DENDARI GAZTEAK. Berme eta finantza gastuetarako aldi baterako laguntzak.
10. DENDARI GAZTEAK. Prestakuntza.
11. DENDARI GAZTEAK. Bideragarritasun planetarako eta aholkularitzarako laguntzak.
12. DENDA TXIKIETAN SALMENTA UNE GORENETAN KONTRATU MALGUAK EGITEKO LAGUNTZAK (kanpainak, asteburuak, Gabonak, e.a.).
13. EKILEENTZAKO LAGUNTZA PLANA, ENPRESA TEKNOLOGIKO ETA BERRITZAILEAK SOR DITZATEN.
14. OINARRI TEKNOLOGIKORIK EZ DUTEN EKIMENETAN AUTOENPLEGUA SUSTATZEA.
15. GAZTEENTZAKO ENPLEGU PLANA. GAZTE TITULUDUNAK ETA LANGILEAK KONTRATATZEA SUSTATZEA. Gazteentzako txekea.
16. ETXEAN LAGUNTZEKO HURBILTASUN ENPLEGURAKO PLANA (mendetasun ez duten adindunak, seme-alabadun familiak, e.a.).
17. DEUSEZTATU ETA ENPLEGUA ERREGULATZEKO ESPEDIENTEAK EGIN DITUZTEN ENPRESETATIK DATOZEN LANGILEEN ENPLEGAGARRITASUNA HOBETZEA.
18. ENPLEGU ZENTRO BEREZIEI LAGUNTZEA.
19. OINARRIZKO ERRENTAK IZAPIDETZEKO GESTIOA INDARTZEA, ERRENTA HORI DAGOKIEN LANGILEEKIN.
20. OINARRIZKO ERRENTA JASOTZEN DUTEN LANGILEAK MODU INTENTSIBOAN KONTRATATZEKO PLANA, INGURUMENAREKIN, HIRIKO ZAINTZAREKIN ETA ONDAREAREKIN ZERIKUSIA DUTEN JARDUERETARAKO.
21. OINARRIZKO ERRENTA – TOKI ERAKUNDEAK ENPLEGU PLANA.
22. GAITZEKO – OINARRIZKO ERRENTAKO PRESTAKUNTZA PLANA. BEKAK. 

